
MM. François Bausch, Meris Sehovic, Mmes Sam Tanson et 
Joëlle Welfring ;
MM. Sven Clement, Marc Goergen et Ben Polidori ;
MM. Marc Baum et David Wagner.
Freet d’Chamber d’Dispens vum zweete Vote constitu-
tionnel?
(Assentiment)
Dann ass dat esou decidéiert.

8. 8289 – Projet de loi relative à l’émis-
sion de titres de créance par la Commis
sion européenne dans le cadre de la stra- 
tégie de financement diversifiée

Mir kommen also elo zum Projet de loi 8289, deen 
d’Konditiounen an d’Modalitéite fir d’Emissioun vu 
Scholdtitelen duerch d’EU-Kommissioun kläert. D’Riede- 
zäit ass nom Basismodell festgeluecht an deemno  
follgendermoossen opgedeelt: D’Rapportrice huet 10 
Minutten, déi verschidde Fraktiounen a Sensibilitéite 
jeeweils 5 Minutten an d’Regierung 10 Minutten. Et 
hu sech schonn ageschriwwen: den Här André Bauler, 
den Här Franz Fayot, den Här Fred Keup, d’Madamm 
Sam Tanson, den Här Sven Clement an den Här David 
Wagner.
D’Wuert huet elo d’Rapportrice vum Projet de loi, déi 
honorabel Madamm Diane Adehm. Madamm Adehm, 
Dir hutt d’Wuert.
Rapport de la Commission des Finances
Mme Diane Adehm (CSV), rapportrice | Merci, 
Här President. An dësem Gesetzesprojet geet et ëm 
d’Konditiounen an d’Modalitéiten, wann d’Europä-
esch Kommissioun Titres de créance erausgëtt vun 
der Europäescher Unioun oder vun der Europäescher 
Communautéit fir Atomenergie.
Dës Titres de créance ginn erausginn am Kader vun 
der Stratégie de financement diversifiée a si ënner-
leien dem Lëtzebuerger Recht. D’Titrë bleiwen am Be-
sëtz vun der Europäescher Kommissioun a si hu keng 
Konterpartie, wa se geschafe ginn. Dëse Gesetzes
projet ënnerstëtzt d’Europäesch Kommissioun, fir hir 
Emprunten an hir Gestioun vun der Schold méi effi-
kass ze maachen.
Doriwwer eraus konsolidéiert dëse Gesetzesprojet 
awer och d’Roll vum Lëtzebuerger Recht am Kader 
vun der Emissioun vun europäeschen Titre-de-créan-
cen. Lëtzebuerg als Finanzplaz an als Sëtz vun den eu-
ropäeschen Institutioune gëtt domadder gestäerkt.
Wann Der mer et erlaabt, géif ech direkt op de Com-
mentaire vum eenzegen Artikel vun dësem Gesetzes-
projet agoen.
Mir ginn der Europäescher Kommissioun hei déi néi-
deg juristesch Sécherheet, fir hir eegen Titren ze ha-
len ab deem Moment, wou se geschafe ginn.
Den Artikel 1300 Paragraf 2 aus dem Lëtzebuerger 
Code civil gëtt hei ugewannt. Normalerweis erläscht 
eng Schold, wann eng an déi selwecht Persoun Crean
cier an Debiteur vun dëser Schold ass. Wann awer 
d’Schold aus engem Titre besteet, da ginn d’Rechter, 
déi un dësem Titre hänken, suspendéiert, an dat esou 
laang, wéi den Debiteur selwer am Besëtz vun dësem 
Titre ass. Wann den Titre de Besëtzer wiesselt, dann 
hält d’Suspendéierung vun de Rechter op.
Et gëtt keng Restriktioun op der Form oder dem 
Contenu vun dësen Titren.
Dëse Gesetzesprojet ass wichteg, fir dass d’Europä-
esch Kommissioun kann hirer Missioun nokommen, 
fir déi néideg finanziell Fongen ze mobiliséieren.

Här President, dëse Gesetzesprojet gouf nach vun der 
viregter Finanzministesch de 4. August 2023 depo-
séiert. Den Avis vun der Chambre de Commerce ass 
op de 15. September datéiert a si approuvéiert dëse 
Gesetzesprojet.
De Staatsrot huet säin Avis den 10. Oktober eraus-
ginn an huet just eng Observation d’ordre légistique 
a bemängelt, datt d’europäescht Reglement, op dat 
dëse Gesetzesprojet sech berifft, net komplett ausge-
schriwwe gouf.
Den 30. November gouf de Gesetzesprojet an der zou- 
stänneger Chamberskommissioun virgestallt an ech 
gouf als Rapporter genannt. De Rapport selwer gouf 
den 8. Dezember 2023 ugeholl.
Fir weider Detailer verweisen ech op mäi schrëftleche 
Rapport an déi verschidden Avisen, déi virleien, soen 
Iech Merci fir d’Nolauschteren a ginn den Accord vu 
menger Fraktioun.
Une voix | Très bien!
M. Claude Wiseler, Président | Mir soen Iech Merci, 
Madamm Adehm, fir deen exzellente schrëftlechen 
a mëndleche Rapport. An dat maachen ech aus dem 
selwechte Grond wéi virdrun.
Als éischte Riedner ass den honorabelen Här André 
Bauler agedroen. Här Bauler, Dir hutt d’Wuert.
Discussion générale
M. André Bauler (DP) | Jo, merci, Här President. E 
vollstännege rechtleche Kader a puncto Finanzen ass 
eng vun de grousse Stäerkte vu Lëtzebuerg. Dowéinst 
ass et och begréissenswäert, datt duerch dëse Geset-
zesprojet en zousätzlecht Puzzlestéck derbäikënnt.
Andeems dës Titres de créance iwwer Lëtzebuerger 
Recht ofgewéckelt ginn, gewënnt natierlech och ons 
Finanzplaz u Stellewäert. Et ass e Schratt, e wichtege 
Schratt a Richtung vun enger méi diversifizéierter an 
unerkannter, jo, renomméierter Finanzplaz.
Dat gesot, wollt ech nach den Accord vu menger Frak-
tioun, der Fraktioun vun der Demokratescher Partei, 
zu dësem Projet ginn.
M. Claude Wiseler, Président | Merci, Här Bauler. Als 
nächste Riedner ass den honorabelen Här Franz Fayot 
agedroen. Här Fayot.
M. Franz Fayot (LSAP) | Jo, merci, Här President. Ech 
kann hei effektiv och ganz, ganz kuerz sinn an och 
heizou den Accord gi vun der LSAP-Fraktioun.
Dat ass, mengen ech, eng Applikatioun vun der Kon-
fusioun oder éischter eng Aussetzung vun der Kon-
fusioun am Code civil. Dat ass, mengen ech, scho 
gemaach ginn an der Vergaangenheet, an dat hei ass 
also en techneschen, awer trotzdeem wichtege Pro-
jet. Dofir gi mer heizou eisen Accord.
M. Claude Wiseler, Président | Merci, Här Fayot. Als 
nächste Riedner ass den honorabelen Här Fred Keup 
agedroen. Här Keup.
M. Fred Keup (ADR) | De Mikro geet net. Dach, ok. 
Merci.
Merci, Här President. Jo, engersäits hu mer hei en Text, 
deen ageet op europäesch Scholden. An ech mengen, 
als ADR hu mer gesot, dass mer keng europäesch 
Scholde wëllen a mir halen dat och bäi. D’Tendenz zu 
méi europäesche Scholden, déi gëtt et a mir wëllen 
eis dogéint wieren an dofir géife mer hei am Fong an 
deem Sënn dergéint stëmmen. Dat maache mer awer 
net, well dat hei ass och eppes, wat eiser Finanzplaz ze-
guttkënnt. An als ADR si mer ëmmer do, fir eis Finanz-
plaz ze verteidegen. An dofir wäerte mer eis hei am 
Endeffekt enthalen.
Merci.

M. Claude Wiseler, Président | Merci, Här Keup. Als 
nächst Riednerin ass déi honorabel Madamm Sam 
Tanson agedroen. Madamm Tanson.
Mme Sam Tanson (déi gréng) | Jo, mir ënnerstëtzen 
dee Projet hei a ginn och dowéinst eis Zoustëmmung. 
Merci.
M. Claude Wiseler, Président | Merci, Madamm 
Tanson. Als nächste Riedner ass den honorabelen Här 
Sven Clement agedroen. Här Clement.
M. Sven Clement (Piraten) | Merci, Här President. Et 
gëtt Texter, do geet et ëm grouss Politick, do reiwe mer 
eis u politeschen Differenzen. An da gëtt et Texter, déi 
hunn esou Technicitéit, déi sinn esou technesch, datt 
u sech, also warscheinlech, vun eis 60 heibannen net 
jiddweree genau versteet, wat mer elo genau maa-
chen.
Dofir war et immens spannend, dat an der Kommis
sioun ze diskutéieren, well mir hunn immens vill bäi
geléiert dee Moment, wéi mer do souzen. A mir si 
souguer bis zréck an Artikele vum Code civil wulle 
gaangen, déi mer an der Finanzkommissioun éischter 
rar kucken. An dofir fannen ech et ëmmer ganz flott, 
och déi technesch Dossieren awer zumindest unze
schneiden heibannen.
Vum Fong hier gouf schonn alles gesot, ech kann 
Iech just soen: Och technesch Dossiere sinn heiansdo 
wichteg, fir datt mer weiderkommen. An dofir ginn 
ech mat Pleséier den Accord vun eis dräi Piraten. 
Merci.
M. Claude Wiseler, Président | Merci, Här Clement. 
Als nächste Riedner ass den honorabelen Här David 
Wagner agedroen. Här Wagner.
M. David Wagner (déi Lénk) | Merci, Här President. 
Jo, mir wäerten hei och eisen Accord zu dësem Projet 
de loi ginn.
M. Claude Wiseler, Président | Merci, Här Wagner.
D’Regierung, den Här Finanzminister.
Prise de position du Gouvernement
M. Gilles Roth, Ministre des Finances | Jo, merci, Här 
President. Merci fir d’éischt der Presidentin vun der 
Finanzkommissioun an der Rapportrice, dem Diane 
Adehm, fir hire schrëftlechen a mëndleche Rapport. A 
virun allem och merci fir déi der breet Zoustëmmung 
zu dësem Gesetzesprojet.
Et ass richteg gesot ginn: Et ass en technesche Geset-
zesprojet! Mee d’Konfusioun am Code civil, dat ass e 
weesentleche Prinzipp vun den Obligatiounen, dat 
heescht, vum Obligatiounsrecht. A wat hei geschitt, 
dat ass, dass mir eng Ausnam maachen zu deem Prin-
zipp, fir der Europäescher Kommissioun an doriwwer 
eraus der Europäescher Gemeinschaft et ze erlaben, 
fir Scholdtitren ze emettéieren, ouni dass se muss 
engem Drëtten déi aushändegen. Well, wéi d’Konfu-
sioun dat virgesäit, kann een net selwer Schold maa-
chen an als Creancier déi Schold selwer halen. Dat 
wier am Business e bëssen ze einfach.
Ech wëll awer drop agoen, dass iwwert dat eraus, wat 
jo eng technesch Approche ass, et hei ëm Weesent
leches geet. Hei geet et drëm, dass d’Europäesch 
Unioun kann e sougenannte „Plan de relance“ opleeë 
vu 750 Milliarden Euro. Ech wëll dat eng Kéier soen: 
750 Milliarden Euro! Dat geet bis zur Ënnerstëtzung 
vun all deene Mëttelen, déi breet parteilech – zumin-
dest hei zu Lëtzebuerg – gedroe ginn an an der inter-
nationaler Staategemeinschaft, fir ënner anerem der 
Ukrain kënnen ze hëllefen an och fir déi Dynamik ze 
kréien an der Relance no Covid, no Energiekris, fir de 
Marché an der Europäescher Unioun erëm un d’Lafen 

ze kréien. Et ass awer och en Engagement vu Lëtze
buerg par rapport zu senger Sëtzpolitick um Niveau 
vun der Europäescher Unioun.
Dir wësst, dass mir niewent Bréissel a Stroossbuerg 
en drëtte Pilier si vun de Sëtzer. A genau déi Direction 
générale vun dem Budget, déi déi heite Scholdtitren 
emettéiert, déi huet hire Sëtz op der Cloche d’Or an 
engem Gebai. Duerfir ass et och en Engagement par 
rapport dozou. An de Franz Fayot hat et richteg uge-
schnidden. Et ass net déi éischte Kéier, dass mer déi 
Exceptioun hei maachen, wou och de Conseil d’État 
gesot huet: „Dat geet.“ Firwat? Well et an engem 
héijeren ëffentlechen Interessi ass. An dat selwecht 
ass geschitt, wéi deemools den Europäesche Stabili-
téitsmechanismus opgeluecht gi war, wouvunner e 
fréiere Virgänger vu mir, den Här Pierre Gramegna, 
de Chef ass. An deemools ass och do déi Ausnam ge-
maach ginn, soudass et kee Precedent ass, mee dass 
et e sënnvolle Gesetzestext ass, d’autant plus wou déi 
Titren och nach op der Lëtzebuerger Bourse quotéiert 
ginn, also eng Win-win-Situatioun, wou mer frou sinn 
als Regierung, dass dat hei ka mat enger breeder 
Zoustëmmung am Parlament guttgeheescht ginn.
Une voix | Très bien!
M. Claude Wiseler, Président | Ech soen dem Här 
Finanzminister villmools Merci. An dann ass d’Diskus
sioun domat ofgeschloss. 
Mir kommen dann elo zur Ofstëmmung iwwert de 
Projet de loi 8289. Den Text steet am Document par-
lementaire 82893.
Vote sur l’ensemble du projet de loi 8289 et dispense 
du second vote constitutionnel
An d’Ofstëmme fänkt elo un. De Quorum ass erreecht. 
Vote par procuration. An de Vott ass heimat ofge-
schloss.
D’Resultat ass dat follgend: Jo-Stëmmen: 55, Nee-
Stëmmen: keng, an Enthalungen: 5. De Projet ass also 
domat mat 55 Jo-Stëmmen a 5 Enthalungen ugeholl.
Ont voté oui : Mmes Diane Adehm, Nancy Arendt épouse 
Kemp, MM. Maurice Bauer, Jeff Boonen, Alex Donnersbach, 
Emile Eicher, Félix Eischen, Paul Galles, Christophe Hansen, 
Max Hengel, Mme Françoise Kemp, M. Marc Lies,  
Mmes Octavie Modert (par Mme Nancy Arendt épouse 
Kemp), Nathalie Morgenthaler, MM. Laurent Mosar, Marc 
Spautz, Charel Weiler, Mme Stéphanie Weydert,  
MM. Claude Wiseler, Michel Wolter et Laurent Zeimet ;
Mme Barbara Agostino, MM. Guy Arendt, André Bauler, 
Gilles Baum, Mmes Simone Beissel, Corinne Cahen,  
MM. Luc Emering, Fernand Etgen, Patrick Goldschmidt, 
Gusty Graas, Mmes Carole Hartmann, Mandy Minella, 
Lydie Polfer et M. Gérard Schockmel ;
M. Dan Biancalana, Mmes Taina Bofferding, Liz Braz, 
Francine Closener, M. Yves Cruchten, Mme Claire Delcourt, 
MM. Mars Di Bartolomeo, Georges Engel, Franz Fayot, 
Claude Haagen et Mme Paulette Lenert (par Mme Taina 
Bofferding) ;
MM. François Bausch, Meris Sehovic, Mmes Sam Tanson et 
Joëlle Welfring ;
MM. Sven Clement, Marc Goergen et Ben Polidori ;
MM. Marc Baum et David Wagner.
Se sont abstenus : MM. Jeff Engelen, Fernand Kartheiser, 
Fred Keup, Mme Alexandra Schoos et M. Tom Weidig.
Freet d’Chamber d’Dispens vum zweete Vote constitu-
tionnel?
(Assentiment)
Dann ass dat esou decidéiert.

9. 8290 – Projet de loi portant modifica
tion :
1° de la loi modifiée du 4 décembre 1967 
concernant l’impôt sur le revenu ;
2° de la loi modifiée du 17 décembre 2010 fixant 
les droits d’accise et les taxes assimilées sur les 
produits énergétiques, l’électricité, les produits 
de tabacs manufacturés, l’alcool et les boissons 
alcooliques

Mir kommen elo zum Projet de loi 8290 iwwert d’Er-
héijung vum maximalen Taux vun der CO2-Tax bis 
2026, esou wéi vum Crédit d’impôt CO2. D’Riedezäit 
ass nom Basismodell festgeluecht an deemno foll-
gendermoossen opgedeelt: D’Rapportrice huet zéng 
Minutten, déi verschidde Fraktiounen a Sensibilitéite 
jeeweils fënnef Minutten, d’Regierung zéng Minut-
ten. Et hu sech schonn ageschriwwen: d’Madamm 
Corinne Cahen, den Här Franz Fayot, den Här Fred 
Keup, d’Madamm Sam Tanson, den Här Sven Clement 
an den Här David Wagner.
D’Wuert huet elo d’Rapportrice vum Projet de loi, déi 
honorabel Madamm Diane Adehm. Madamm Adehm.
Rapport de la Commission des Finances
Mme Diane Adehm (CSV), rapportrice | Merci, Här 
President. De Gesetzesprojet, iwwert dee mir elo dis-
kutéieren, gesäit vir, de maximalen Taux vun de sou-
genannten „Droits d’accises autonomes additionnels“ 
op den energeetesche Produiten eropzesetzen. Déi 
sougenannten „Taxe CO2“ also, soll an den nächste 
Joren eropgesat ginn, fir 2026 op de Präis vu 45 Euro 
pro Tonn CO2 ze kommen.
Op den 1. Januar 2024 geet also dës Tax ëm 5 Euro 
pro Tonn CO2 erop, fir sech dann op 35 Euro ze be-
lafen. Fir deene Leit mat méi klenge Revenuen awer 
weiderhi kënnen ënnert d’Äerm ze gräifen, gëtt mat 
dësem Gesetzesprojet och de Crédit d’impôt CO2 ëm 
24 Euro ugehuewen, fir vun 144 op 168 Euro ze klam-
men. Hei geet et ëm de sozialen Ausgläich.
Dëse Gesetzesprojet ass ze gesinn am Kader vum 
sougenannte PNEC, dem Plan national intégré en 
matière d’énergie et de climat, dee vun der viregter 
Regierung den 21. Juli 2023 aktualiséiert gouf. 
De 4. August 2023 gouf dëse Gesetzesprojet nach vun 
der viregter Finanzministesch deposéiert.
D’Chambre des Fonctionnaires et Employés publics 
huet hiren Avis de 25. Oktober eraginn. Si widderhëlt 
nach eng Kéier, dass si géint d’CO2-Tax ass. Och wa si 
approuvéiert, dass de Betrag vum Crédit d’impôt CO2 
eropgeet, esou fënnt si, dass dat nach laang net duer-
geet.
D’Chambre de Commerce weist sech mam Gesetzes-
projet averstanen an hirem Avis vum 2. November 
2023. Si weist awer op de Secteur vum Giddertrans-
port hin, dee riskéiert, Problemer ze kréie mat der 
Erhéijung vun der CO2-Tax.
D’Chambre des Salariés stellt an hirem Avis vum 16. 
November fest, dass d’Regierung hirer Demande no-
komm ass, fir de Crédit d’impôt CO2 unzehiewen.
De Staatsrot huet a sengem Avis vum 28. November 
och keng fundamental Problemer mam Gesetzespro-
jet, mee huet just verschidden Observations d’ordre 
légistique gemaach. Dës Observatioune goufen all iw-
werholl, mat der Ausnam vum aktuellen Artikel 3 res
pektiv dem ursprénglechen Artikel 6. Hei proposéiert 
de Staatsrot, d’Wierder „à l’exception des articles 1er à 
3 qui sont applicables à partir de l’année d’imposition 
2024“ ewechzeloossen, an dëst mat der Begrënnung, 
dass dëse Gesetzesprojet nëmmen ab dem Steierjoer 
2024 applikabel ass, wann en den 1. Januar 2024 a 
Kraaft trëtt.

Well awer net all Steierzueler en Exercice d’exploitation 
huet, deen den 1. Januar ufänkt, huet déi zoustänneg 
Kommissioun decidéiert, dëse Bezuch op d’Année d’im-
position stoen ze loossen. Fir all weider Detailer ver-
weisen ech op mäi schrëftleche Rapport esou wéi op 
déi verschidden Avisen.
Ofschléissend soen ech Merci fir d’Nolauschteren a 
ginn den Accord vu menger Fraktioun.
Plusieurs voix | Très bien!
M. Claude Wiseler, Président | Ech soen der Ma-
damm Adehm villmools Merci fir hire schrëftlechen 
an hire mëndleche Rapport. Ech maachen dat am 
Numm vun deenen eenzelne Fraktiounen an der 
Chamber an ech wollt et, ouni d’Prerogative vun der 
Regierung ze beschneiden, och am Numm vun der 
Regierung maachen. Da brauche mer dat net alles ze 
widderhuelen, wann d’Regierung domat d’accord ass.
Une voix | Très bien!
M. Claude Wiseler, Président | Als éischte Riedner 
ass déi honorabel Madamm Corinne Cahen agedroen. 
D’Madamm Cahen huet d’Wuert.
Discussion générale
Mme Corinne Cahen (DP) | Villmools merci, Här 
President. Léif Kolleeginnen a Kolleegen, ech soen et 
direkt: D’Weiderféierung vun der CO2-Steier ass fir eis 
als Demokratesch Partei déi eenzeg logesch Konse-
quenz.
Allerdéngs, an dat soen ech och elo direkt, si muss so-
zial kompenséiert ginn, fir dass déi, déi net esou gutt 
do stinn, net drënner leiden.
D’CO2-Steier gouf 2021 agefouert mat zwee Ziler: Déi, 
déi polluéieren, déi sollen natierlech och bezuelen. 
Dat ass de Prinzipp vum Pollueur-payeur, wat den 
Ausstouss vu klimaschiedlechen Emissioune betrëfft. 
Dat muss natierlech esou gëllen. An da geet et natier-
lech och drëms, de Gebrauch vu fossille Brennstoffer 
ze reduzéieren.
De Gros vun eisen Emissiounen zu Lëtzebuerg kënnt 
vum Transportsecteur, an do virun allem vum Tank-
tourismus. Wa mer eis Klimaziler erreeche wëllen, da 
musse mer d’Tanken zu Lëtzebuerg progressiv ëmmer 
manner attraktiv maachen.
Am Kader vun der Aktualiséierung vum PNEC huet 
de Statec kloer gewisen, dass och an Zukunft d’CO2-
Steier e wichtegen Hiewel bleift, fir op deem Wee 
weiderzefueren an eis Emissiounen ze reduzéieren.
Aus deem Grond huet déi viregt Regierung och deci-
déiert, d’Trajectoire vun de leschte Jore weiderzeféie-
ren, dat heescht, dass de Präis fir eng Tonn CO2 pro 
Joer ëm fënnef Euro klëmmt. Ech erënneren drun, 
dass dat ronn ee bis zwee Cent de Liter Bensinn oder 
Diesel sinn.
Beim Präis fir eng Tonn CO2 hu mer 2021 bei 20 Euro 
ugefaangen, d’Rapportrice huet dat grad gesot. Mir 
géifen d’nächst Joer fir eng Tonn CO2 bei 35 Euro 
leien, fir dann 2026 op 45 Euro ze kommen.
Doduerch, dass mer dëse Projet stëmmen, deen nach 
vum Här Roth senger Virgängerin, der Madamm 
Yuriko Backes deposéiert gouf, bleiwe mer an der 
Kontinuitéit vun der Klimapolitick vun der leschter Re-
gierung. Et ass evident, dass mir do als DP weiderhin 
och voll dohannert stinn.
Ech hat et ugangs scho gesot: Fir ons als DP war a bleift 
déi sozial Gerechtegkeet en essentielt Element hei an 
dësem Projet de loi. Et ass an onsen Aen essentiel, dass 
d’Leit matmaachen, dass mer se mat an d’Boot huele 
bei der energeetescher Transitioun. Et kann een dat 
net géint d’Leit maachen, mee mer mussen do all ze-
summen un engem Strang zéien.


